КОМИ РЕСПУБЛИКАЫН ГРАЖДАНАÖС ВИДЗАН МЕРОПРИЯТИЕЯС НУÖДЫСЬ КОМИТЕТ ЙЫЛЫСЬ ПОЛОЖЕНИЕ
I. Панас 
1. Коми Республикаын гражданаӧс видзан мероприятиеяс нуӧдысь комитет (водзӧ - Комитет) лоӧ Коми Республикаса олӧмӧ пӧртысь власьт органӧн, коді лӧсьӧдӧ да пӧртӧ олӧмӧ канму политика йӧзӧс да мутасъяс видзан, пӧжарысь видзчысян юкӧнын муниципальнӧйкостса да дінмуса виччысьтӧм лоӧмторъясысь (водзӧ - виччысьтӧм лоӧмторъяс), ладмӧдӧ нормативнӧй инӧда удж.

2. Комитет аслас уджын мыджсьӧ Россия Федерацияса Оланподув, федеральнӧй оланподув оланпасъяс, федеральнӧй оланпасъяс, Россия Федерацияса Президентлӧн да Россия Федерацияса Веськӧдлан котырлӧн нормативнӧй инӧда актъяс вылӧ, Коми Республикаса Оланподув, Коми Республикаса оланпасъяс, Коми Республикаса Юралысьлӧн инӧда актъяс да Коми Республикаса Веськӧдлан котырлӧн инӧда актъяс вылӧ, а сідзжӧ тайӧ Положение вылӧ.

3. Комитет вӧчӧ ассьыс уджсӧ кыдзи ас кежас, сідзи и федеральнӧй олӧмӧ пӧртысь власьт органъяскӧд, Коми Республикаса канму органъяскӧд, меставывса асвеськӧдлан органъяскӧд, ӧтйӧза ӧтувъяскӧд да мукӧд организациякӧд йитӧд кутӧмӧн.

4. Комитет видзӧм вылӧ сьӧм сетсьӧ Коми Республикаса республиканскӧй сьӧмкуд тшӧт весьтӧ.

5. Комитет лоӧ юридическӧй кывкутысьӧн, сылӧн эм Коми Республикалӧн канму канпасӧн да коми да роч кывъяс вылын ас нимӧн печать, мукӧд печать, штамп да урчитӧм образеца бланок, Россия Федерацияса оланпастэчас серти восьтӧм тшӧтъяс.

6. Комитет збыльмӧдӧ виччысьтӧм лоӧмторъясысь йӧзӧс да мутасъяс видзан да пӧжарысь видзчысян юкӧнын Коми Республикаса канму учреждениеясса (водзӧ – канму учреждениеяс) учредительлысь удж да уджмогъяс.

7. Комитетлӧн юридическӧй инпас: Сыктывкар, Коммунистическӧй ул., 8 к.
II. Шӧр могъяс
8. Комитет уджлӧн шӧр могъяс:
1) ӧлӧдны виччысьтӧм лоӧмторъясысь, неминучаысь, бырӧдны налысь колясъяссӧ;

2) урчитӧм уджмогъяс серти могмӧдны пӧжарысь видзчысьӧм;

3) котыртны да пӧртны олӧмӧ муниципальнӧйкостса да дінму тшупӧдъяс вылын виччысьтӧм лоӧмторъясысь войтырӧс дорйӧм, Коми Республикаса олысьясӧс да мутас видзӧм кузя мероприятиеяс;

4) Коми Республика мутасын котыртны да нуӧдны терроризмысь да экстремизмысь ӧлӧдӧм, налысь колясъяссӧ мыйта эм позянлуныс бырӧдӧм кузя мероприятиеяс, сэтшӧм юалӧмъяс кындзи, кутшӧмъяс пырӧны Россия Федерация веськӧдлӧм улӧ.
